
Inuiaqatigiittut inuttullu ingerlariaqqinnissaq siunertaralugu, nuna tamakkerlugu tamanut tarnikkut 

katsorsartinnissamut oqaloqateqarnissamullu neqeroorutit annertusarneqartariaqarneri pillugit 

inatsisartunut apeqquteqaat aallaavigalugu oqallisissiassatut siunnersuut. 

(Inatsisartunut ilaasortaq Bentiaraq Ottosen, Atassut) 

 

Qujanaq Inatsisartunut ilaasortaq Bentiaraq Ottosen siunnersuummut. 

 

Tarnikkut peqqissuseq, tamatsinnut sunniisarpoq. Nunatsinni inuppassuaqarpoq, arlaatigut misigisanik 

nammataqartunik, kingunerluutaasimasunik. Annaasaqarnikkuusinnaapput, 

naapertuilluanngitsuliorfigineqarsimasut, atornerlunneqarsimasut, persuttarneqarsimasut imaluunniit 

inuunermi imaannaanngitsut aqqusaagaqarsimasut allanik.  

 

Demokraatinit paasinninnerput oqaatigerusupparput, pineqartumi piviusunik imaannaanngitsunillu 

unammilligassaqarnera. Amerlavallaat anniaateqarlutik kingunerlutsitsillutillu inuupput, 

oqaasertalerneqanngisaannarsimasunik. Tamakkua inuk eqqugaasoq kisiat eqqorneq ajorpaat, aammali 

ilaqutariit, attuumassutillit aammalu inuiaqatigiit tamaasa. 

 

Taamaattumik pingaaruteqarpoq, ammasumik ataqqinnittumillu tarnikkut tapersersorneqarnissamik 

oqaloqateqartarnissamillu pisariaqartitsinerit oqaluuserinissaat. Ajornartorsiutinut tamanut 

aaqqissutituunngitsoq, ineriartornermut, mamisaanermut inuunerinnerulernissamullu pingaarutilittut 

periarfissiinissamut. Inuit atorsimasaminnut paasinninnissamut suliarinninnissamullu 

ikiorserneqaraangamik, inummut ataatsimuussusermullu nukittorsaataasarpoq. 

 

Demokraatit isumaqarput, pingaarnerpaajusoq tarnikkut peqqissutsimut aningaasaliineq inunnut 

pingaaruteqarluinnartutut isigineqarpat. Aningaasaliineq, siunissami atugarissaarnerulernermut, 

ilaqutariinnik nukittunerusunik aammalu inuiaqatigiinnik ataqatigiinnerusunik pilersitsinermut 

tapertaasinnaassasut. Oqaloqatiginninnissamik neqeroorutit aammalu tarnikkut tapersersorneqarnerit 

pitsaanngitsumik ingerlanerit unitsissinnaavaat inuillu inuunerminni ingerlariaqqinnissaannut sakkussaannik 

tunillugit. 

 

Tassunga ilutigalugu pingaartuuvoq eqqaamassallugu, pisariaqartitsinerit assigiinngittuummata. Ilai 

immikkut ilisimasalinnik passunneqarnissamik pisariaqartitsisarput, allalli oqaloqatigineqarnissanik, 

tapersersorneqarnissanik immikkullu ilisimasalinnik ikiorserneqarnissanik pisariaqartitsisarlutik. 

Pingaarnersaavoq, periarfissaqarmat, aammalu inuit unamminartitaminnut kisimiitinneqannginnissaat. 

 

Demokraatinut una oqallinneq akisussaaffimmik inissiinissamut tunnganngilaq, kisiannili isumassuinermik 

takutitsinermut aammalu aaqqiissutissanik nassaarnissanik piumassuseqarnermik takutitsilluni. Piffissaq 

sivisussaaq, soqutiginninnermik pingaarnersiuinermillu, suliniutaavorli, pisariaqartoq, inuiaqatigiinnik 

pilersitsissagutta, amerlanerit toqqissisimasuimik isumalimmillu inuunissaannik periarfissalimik. 

 

Kinguneqarluartussamik oqallinnissaq qilanaaraarput, qanoq ililluta ataatsimoorluna tarnikkut peqqissutsip 

annertusarnissaanut suliniuteqarsinnaasugut, taamaalillutik amerlanerit pisariaqartitaminnik 

tapersersuutissanik pisinnaaniassammata, inuunerminni anniaateqarnerminni. 


